
Frá skólastjóra 
 
Ágætu lesendur 
Nú fer tími kannana í hönd. Ég vona að foreldrar taki því vel 
að nú koma tvær kannanir á nánast sama tíma. Margar 
spurningar eru svipaðar eða eins í þessum tveimur 
könnunum. Háteigsskóli kannar að venju viðhorf til skólans í 
tengslum við foreldraviðtöl 31. janúar og geta foreldrar farið í 
tölvu í tölvuveri eða sal og svarað spurningum skólans. 
Starfsmenn munu leiðbeina foreldrum. Í könnun skólans eru 
hefðbundnar spurningar sem er ætlað að fylgjast með við-
horfi foreldra þannig að hægt sé að bera saman frá ári til árs. 
Það er síðan venja að setja inn eina eða tvær nýjar 
spurningar á hverju ári. Það er mjög mikilvægt fyrir skólann 
að vita hvort hann er á réttir leið í störfum sínum. Ég hvet 
foreldra einnig til að skrifa okkur athugasemdir sem eru 
sérstaklega vel þegnar. Niðurstöður eru teknar fyrir innan 
skólans og í skólaráði. Hin könnunin er frá skóla- og 
frístundasviði en það er úrtakskönnun þannig að hún nær 
ekki til allra og því verða, eins og áður segir, nokkrir að svara 
tveimur svipuðum könnunum á sama tíma. Á sama hátt er 
mikilvægt að yfirvöld fái skýr skilaboð frá foreldrum um það 
hvernig þeim finnst starfið í Háteigsskóla. Smátt og smátt 
erum við að læra að nota kannanir okkur til gagns.  
Miðvikudagskvöldið 25. janúar var kynning á niðurstöðum á 
högum og líðan nemenda á miðstigi þ.e. í 5. til 7. bekk 
veturinn 2010 til 2011 á vegum Rannsókna og greiningar. 
Jón Sigfússon og Inga Dóra Sigfúsdóttir kynntu niður-
stöðurnar. Samtaka stóð að kynningunni og hún var ætluð 
foreldrum í Austurbæjarskóla, Háteigsskóla og Hlíðaskóla. 
Niðurstöður voru margar mjög umhugsunarverðar. Í gegnum 
árin hef ég heyrt áhyggjur foreldra af því að fáir taki þátt í 
foreldrastarfi, bæði í bekkjum og í skólanum. Góðu fréttirnar 
eru þær að lítill áhugasamur hópur foreldra sem drífur 
félagsstarf í skóla áfram hefur góð áhrif á gengi eigin barna 
en jafnframt allra barna í skólanum, líka þeirra sem ekki taka 
þátt. Stóra spurningin er hins vegar sú hvers vegna „allir“ 
virðast haga sér með öðrum hætti gagnvart drengjum en 
stúlkum. Á heimilum drengja er minna talað saman og þeim 
er ekki eins mikið hrósað af kennurum. Drengirnir eru meira 
afskiptir en stúlkurnar, það er passað meira upp á þær. 

Stúlkur virðast fá ríkulegri skilaboð um að standa sig. Inga 
Dóra upplýsti að svona væri þetta um allan hinn vestræna 
heim. Við skulum vera fyrst til að breyta þessu. Ein glæra 
sýndi og sannaði mikilvægi þess að gera kannanir og ræða 
saman um niðurstöðurnar. Glæran var yfirlit yfir áfengis-
neyslu síðustu þrjátíu daga hjá 10. bekkingum og reykingar 
frá árinu 1998 til 2011. 1998 höfðu 42% nemenda í 10. 
bekk orðið ölvaðir síðustu 30 daga en árið 2011 voru þetta 
9%. Reykingar hafa farið úr 23% í 5% á sama tíma. 
Ástandið var alvarlegt rétt fyrir aldamót og voru margvísleg 
samtök stofnuð bæði af foreldrum og embættismönnum og 
sveitarfélög hófu markvissar rannsóknir á högum og líðan 
nemenda. Niðurstaðan sýnir mikilvægi samspils rannsókna 
og umræðu um niðurstöður.  
Samtaka er hópur fagfólks á svæði Þjónustumiðstöðvar 
miðborgar og Hlíða og tekur auk skólanna og starfsfólksins 
til kirknanna og lögreglunnar á svæðinu. Samtakahópurinn 
var stofnaður árið 1997. Heildarniðurstöður fyrir landið sem 
kynntar voru á miðvikudagskvöldið eru aðgengilegar á 
heimasíðu Rannsókna og greiningar. 
Með kveðju, 
Ásgeir Beinteinsson, skólastjóri 

Foreldraviðtöl og námsmat 
27. janúar verður vitnisburður nemenda afhentur. Í fram-
haldi af því verða foreldraviðtöl þriðjudaginn 31. janúar. 
Foreldrar fá fljótlega upplýsingar um viðtalstíma. 
Nemendur 5. bekkjar og eldri koma í viðtölin með 
foreldrum sínum. 

 

Viðhorf foreldra til Háteigsskóla 
Í tengslum við foreldraviðtöl 31. janúar könnum við í 
þrettánda sinn viðhorf foreldra til Háteigsskóla. 
Upplýsingar sem okkur berast í þessum könnunum skipta 
okkur miklu máli, bæði lof og last. Spurningarnar eru mjög 
fáar og á ekki að taka nema 5-10 mínútur að svara. Við 
vonumst til að sem flestir taki þátt í könnuninni. 
Könnuninni verður hægt að svara í tölvum hér í skólanum 
eftir helgina. 31. janúar verða tölvur fyrir þátttakendur í 
tölvustofunni við hlið bókasafnsins og í salnum. Aðra daga 
verður hægt að svara í tölvu á skrifstofu skólans. 
Vinsamlegast  svar ið e inu s inni f yr ir  hvert  barn.  

Starfsdagar og vetrarleyfi  
Eins og fram kemur í skóladagatali verður skólinn lokaður í 
heila viku, dagana 20. – 24. febrúar, á meðan starfsfólk 
skólans endurmenntar sig með heimsókn í skóla í Englandi. 
Vonandi geta flestir nýtt einhverja þessara daga til samveru. 

 

     Mjöll og vötn 
     Snjórinn er hvítur og vötnin blá 
     vatnið flæðir og snjórinn fellur 
     í vatninu leynist ýmist líf 
     og snjórinn er rúm fyrir þreyttustu dýr. 
     Snjórinn klæði fyrir lauflaus tré 
     svo fallegur og hvítur og elskulegur, 
     vatnið borg fyrir neðan jörð. 
     Mjöll og vötn. 
          Örn Magnús Pálsson, 5. bekk 

 

Magnea Hrönn Stefánsdóttir kennari 
Magnea kennari lést 4. janúar síðastliðinn. Magnea var 
ástsæll kennari og samstarfsmaður í Háteigsskóla. Útför 
hennar var gerð frá Háteigskirkju 12. janúar sl. Ég vil þakka 
öllu samstarfsfólki  og nemendum fyrir mikla og góða 
samstöðu í þeirri sorg sem gagntók okkur. Foreldrum vil ég 
þakka  hluttekningu og skilning við þær aðstæður sem 
sköpuðust í skólanum. Það er gott að finna samstöðu og 
samhug þegar erfiðleika ber að garði. Það auðveldar alla 
úrvinnslu og framgang. Sérstaklega vil ég þakka nemendum 
og kennurum fyrir minningarstundina í salnum 11. janúar. 
Þar komu nokkrir nemendur fram og minntust Magneu með 
minningarorðum og með því að lesa fallega texta og ljóð, 
syngja og leika á hljóðfæri. Minningarstundin var einstök og 
allir viðstaddir gerðu hana innihaldsríka með hljóðlátri 
nærveru og virðulegri framkomu. 
Blessuð sé minning Magneu. 

Ásgeir Beinteinsson, skólastjóri 

 

Menningarmót 
Nemendur 5. bekkjar eru að byrja að undirbúa sig fyrir 
menningarmót sem verður í hátíðarsal skólans föstudaginn 
17. febrúar. Við hlökkum mikið til að sjá hvað þeir ætla að 
sýna okkur. 

 

     Ef ég væri snjókorn 
     Ef ég væri snjókorn þá myndi ég svífa yfir alheiminn. 
     Svo myndi Orri bara setja vegasalt og grjót á mig. 
     Þá myndi ég ekki fjúka. 
          Elisabeth Diez Róbertsdóttir, 6. bekk 

 

Heilahristingur 

Í Borgarbókasafni í Kringlu er boðið upp á ókeypis 
heimanámsaðstoð alla mánudaga kl. 14:45-16:15. 
Heimanámsaðstoðin er kölluð Heilahristingur og er áhersla 
lögð á að virkja nemendurna í námi og að hafa það 
skemmtilegt saman. Sjálfboðaliðar frá Rauða krossinum taka 
á móti þeim nemendum sem hafa áhuga á að nýta sér 
aðstoðina. Heilahristingur er í boði fyrir nemendur í 5.-10. 
bekk. Nánari upplýsingar eru á www.heilahristingur.is.   

 

 
 

     Morgnar 

     Erfitt er að vakna, 
     verra að finna klukku. 
     Kisa kemur inn, 
     mjálmar inn í kinn. 
            Ásgrímur Heiðarr Ásgrímsson, 5. bekk 

Söngkeppni Kamps 
Föstudaginn 20. janúar var Söngkeppni Kamps haldin í 
bíósal Austurbæjarskóla. Þátt tók nemendur frá félags-
miðstöðvunum 105 í Háteigsskóla, 100og1 í Austurbæjar-
skóla og Punktur.is. Átta atriði voru skráð til keppni, þar af 
fjögur úr Háteigsskóla. Í dómnefnd voru tónlistarmaðurinn 
Smári Tarfur, söngkonan Agnes úr hljómsveitinni Sykur og 
Níels úr sjónvarpsþættinum Týnda kynslóðin. Birta Birgis-
dóttir úr Háteigsskóla bar sigur úr býtum ásamt bakradda-
söngkonum sínum, Þórhildi Helgu Eyþórsdóttur úr Háteigs-
skóla og Steinunni Rán Bengtsdóttur úr Austurbæjarskóla. 
Í öðru sætinu hafnaði Ásta Rún Agnarsdóttir úr Hlíðaskóla 
og Steinunn Ásta Ásgrímsdóttir úr Háteigsskóla varð í því 
þriðja. Nú hefst strax undirbúningur sigurliðsins fyrir stóru 
Samfés-keppnina þar sem þátttakendur koma frá félags-
miðstöðvum um allt land. Söngkeppni Samfés fer fram 
fyrstu helgina í mars í Laugardalshöll og óskum við 
stúlkunum góðs gengis.         Andrea Marel, verkefnastjóri 105 

 

Álfar 

Ég trúi á álfa vegna þess að ég hef séð álf: 
Álfar brenna, 
steinninn glitrar. 
Kom að skoða, 
steinninn titrar. 
Út úr steininum kemur álfur. 
Ég sá hann með allsberum  
augum mínum sjálfur. 
Hann gengur aftur, 
inn til sín. 
Rosa er hún falleg 
húfan þín. 
Hann sagði, „takk“ 
og lokaði á eftir sér. 
Þetta var víst feigðin 
sem kallar að mér. 
Egill Elfar Stolzenwald, 5. bekk 

Merkingar 
Foreldrar eru vinsamlegast beðnir um að merkja öll föt 
barna sinna. Mikið af óskilafötum hefur  safnast fyrir í 
skólanum og verða þau höfð til sýnis á foreldraviðtals-
daginn, 31. janúar. Eftir það verða þau sett í svarta plast-
poka þar sem þau verða geymd til vors ef enginn sækir. 
Við viljum benda á nokkur fyrirtæki sem búa til merkimiða 
til að festa á alla vega flíkur og skófatnað:  
     Merkiverk: http://merkiverk.is/tenglar.html 
     Merkt: http://www.merkt.is/ 
     Rögn: http://rogn.is/ 
     Ikast etiket: http://www.ikastetiket.dk/maerkater_til_toej 
Eflaust eru einhver fleiri fyrirtæki til. Svo duga tússpennar 
og fatamerkipennar líka ágætlega 
 

          Spakmæli mánaðarins:           
Geymdu þér ekki að gleðjast. 

